
Imigrasyon jodi a se yon reyalite ki touche tout eta, peyi, ak sosyete. Reyalite sa a pote yon 
defi politik, legal, ak moral nou pa ka neglije. Nan yon fason espesyal, imigrasyon se yon 
defi pou Legliz nan peyi an tou. Se yon defi nou gen mwayen ak eksperyans pou nou ka bay 
yon reponn. Katolik Ozetazini gen yon lyen sere ak imigrasyon poutèt ansèyman legliz la, 
istwa nou, ak enstitisyon nou yo. 

Depi nan Sèmon sou Mòn nan, rive nan ansèyman sosyal Legliz la jodi a mande nou pou 
nou akeyi etranje a e mache bò kote moun ki pi vilnerab yo. Depi 19yèm syèk, Legliz te 
toujou yon Legliz imigran. Nan lavi sosyal la, nou bati enstitisyon kote imigran ki soti nan 
plizyè peyi ak kilti jwenn dabò yon kominote lafwa ak adorasyon; apre sa yo jwenn lekòl, 
sèvis sosyal, ak lyen imen ki solid. 

Jodi a, Legliz nou an ansanm ak peyi nou an ap pase yon eprèv, pa sèlman akoz bezwen 
imigran yo, men tou akoz yon deba nasyonal ki twò souvan pale mal de prezans yo pami 
nou epi ki mete divizyon nan sistèm politik la. Pou nou reponn eprèv sa a, nou jwenn 
enspirasyon nan mesaj ak sousi Pap Leyon XIV. Pandan premye ane li kòm siksesè Sen Pyè, 
Sen Papa a souvan pale sou soufrans imigran yo, e pafwa sou sitiyasyon yo Ozetazini. Apre 
Evèk Etazini yo te pibliye "Mesaj Espesyal" yo sou imigrasyon nan reyinyon anyèl yo nan 
mwa novanm 2025, li te eksprime apresyasyon ak sipò li: 

"Mwen ta renmen envite tout Katolik — epi tout moun ki gen bon volonte — pou yo koute 
byen sa yo di. Mwen kwè nou dwe chèche fason pou nou trete moun avèk imanis, ak diyite 
ki pou yo." 

Nan "Mesaj Espesyal" la, evèk yo te montre sousi pastoral yo: 

"Nou boulvèse lè nou wè yon klima lakrent ak enkyetid nan mitan pèp la sou kestyon 
pwofilaj ak mezi kontwòl imigrasyon. Nou tris pou jan deba jodi a ap sal non imigran yo. 
Nou gen gwo sousi pou kondisyon nan sant detansyon yo ak mank swen pastoral." 

Yo te opoze ak "deportasyon an mas san diskriminasyon," epi yo te pwomèt: 

"nou kanpe avèk nou nan soufrans nou, paske lè youn soufri, nou tout soufri." (1 Korentyen 
12:26) 



Nan mitan politik federal yo ki ap chanje sou kestyon imigran, gen yon pwoblèm ijan: retrè 
TPS (Temporary Protected Status) pou kominote ayisyèn nan Ozetazini. 

Kisa TPS ye? Se yon pwoteksyon Sekretè Sekirite Enteryè bay moun ki deja Ozetazini epi ki 
soti nan peyi kote gen konfli ame, dezas natirèl, oswa lòt sitiyasyon ki fè li difisil oswa 
enposib pou yo retounen an sekirite. TPS pèmèt moun ki kalifye yo rete Ozetazini epi pafwa 
jwenn pèmi travay pou yon tan presi. Men TPS pa menm bagay ak rezidans legal pèmanan. 

Sekretè Sekirite Enteryè a deside ki peyi kalifye, epi li ka retire pwoteksyon an. Li se li menm 
ki dwe renouvle estati a lè sa nesesè. Retrè TPS ka devaste lavi moun ak fanmi yo. Boston 
se twazyèm vil ki gen plis Ayisyen Ozetazini. Yo fikse 3 fevriye 2026 kòm dat pou mete fen 
nan TPS pou Ayisyen yo. 

Pou moun ki konsène yo, jan yo viv lavi yo pral chanje nèt ale. Epi konsekans sa a pral frape 
sosyete a tou, paske Ayisyen yo fè pati lavi chak jou peyi a. 

Menm si TPS fèt pou bay estabilite, fason pwogram nan ap chanje souvan ap febli objektif 
imen li te genyen an. Lefèt ke TPS depann de Dekrè Egzekitif se yon pwoblèm. Kongrè a ta 
ka fè lwa pou bay pwogram nan plis fòs ak estabilite, men jiska kounye a, sa poko adrese 
kòm li ta dwe ye nan lejislasyon. 

Pap Leyon XIV raple ke mezi kontwòl imigrasyon dwe respekte diyite moun. Nan ansèyman 
Katolik, diyite sa a se baz dwa moun nou tout genyen. Respè pou diyite chak moun se 
prensip moral ki vini anvan kestyon estati legal. 

Anpil Ayisyen ki anba menas sa a se manm kominote Katolik nan Achidjosèz Boston. Nan 
non yo, Legliz la wè li nesesè pou opoze ak manas ki sou tèt moun ak fanmi nou konnen epi 
nou sèvi pastoralman. Legliz la rele pou chèche soulajman ak jistis pou yo. 

Sitiyasyon vyolans ak dezòd ann Ayiti ki te fè yo bay TPS la toujou la. Rezon orijinal la toujou 
valab. Senp desans imen mande pou nou kanpe kont retrè pwoteksyon pou vwazen nou yo 
ak pawasyen nou yo. Anplis desans, charite ak jistis sosyal mande pou nou pale pou 
Ayisyen yo epi n ap kanpe fèm bò kote yo. 

yisyen ki gen TPS yo te antre Ozetazini ak bon lafwa epi yo te resevwa estati yo nan men 
gouvènman ameriken an. Retire estati sa a twò vit, pandan bezwen pou refij toujou la, se 
yon enjistis pou vwazen vilnerab nou yo isit Boston ak nan zòn ki antoure yo. Dapre 
ansèyman moral Katolik, nou mande avèk respè pou Gouvènman Ameriken an pwolonje 
pwoteksyon sa a pou anpil rezidan ayisyen. Nou vle asire vwazen nou yo ke yo pa pou kont 
yo; nou vle kanpe avèk yo nan moman sa a. 

Legliz la ap viv nan sistèm legal ameriken an e li rekonesan pou li. Nan kad sistèm sa a, nou 
chèche bay Ayisyen yo asistans espirityèl, sakraman, ak sosyal yo bezwen. Danje a klè; 
temwayaj nou dwe klè tou. Jan nou kapab, nou pale pou kominote ayisyèn nan epi n ap 
kanpe fèm avèk yo. Pou yo, nou pote espwa. Pou yo, priyè nou pap sispann. N ap kontinye 
pale pou yo. 

